

تحقیقی عمل میں سیاق و سباق کی اہمیت پروفیسر خورشید احمد
کسی بھی تحقیقی کام میں سیاق یا context انتہائی اہمیت کا حامل ہے کیونکہ زندگی خلا میں نہیں گزاری جاسکتی۔ انسان کی سوچ، اُٹھان اور بالآخر اس کی تحریر ایک خاص علمی، سیاسی اور تہذیبی پس منظر کی عکاس ہوتی ہے۔ اس لیے سیاق و سباق کو نظر انداز کر کے کوئی بھی محقق اور نہ صرف محقق بلکہ کسی بھی میدان میں کام کرنے والا اپنا کام احسن انداز سے سرانجام نہیں دے سکتا۔ یہی وجہ ہے کہ انبیائے کرام نے بھی ہمیشہ اپنے سیاق کو سامنے رکھتے ہوئے دعوتی کام سرانجام دیا، قرآن پاک کی تفسیر کے ضمن میں اسباب نزول کا ایک پورا باب ہے۔ مفسرین نے اس بارے میں درست کہا ہے کہ اسباب نزول کے معنی یہ نہیں ہیں کہ قرآن کی وہ ہدایت اس خاص مسئلے سے متعلق ہے تاہم یہ اسباب اس مسئلے کے سیاق کو سمجھنے میں مدد دیتے ہیں اور پھر حکمت یہ ہے کہ بدلتے ہوئے حالات میں اسی حکم ، دعوت اور پیغام کو کیسے لاگو کیا جاسکتا ہے۔
اپنی بات کو مؤثر انداز میں پیش کرنے کے لیے جو چیزیں اہمیت کی حامل ہیں ان میں ایک تو یہ ہے کہ آپ کونسی زبان استعمال کرتے ہیں۔ آپ کے تجزیے کا معیار کیا ہے۔اگر آپ مخاطب کو نظر انداز کر دیں تو آپ کی بات اپنا اثر کھو دے گی اس کے برعکس مخاطب کی علمی سطح ، اس سے متعلق اور اس کی دلچسپی کے امور آپ کے سامنے ہوں تو آپ کی بات کی افادیت بہت بڑھ جاتی ہے۔اس وقت ہمارے سامنے تین قسم کے سیاق ہیں اور تینوں اپنی جگہ انتہائی اہم ہیں یعنی ۔ قومی، علاقائی اور عالمی سیاق۔ ان میں سے ہر ایک کے کچھ منفرد پہلو ہیں لیکن آج کی دنیا میں بے شمار پہلو ایسے ہیں جن میں یہ ایک دوسرے پر اثر انداز ہوتے ہیں۔ قومی سیاق، علاقائی سے۔ علاقائی ، عالمی سے اور عالمی سیاق آج کے ابلاغی اور معلوماتی انقلاب سے وابستہ بھی ہے اور مربوط بھی اور باہمی تعامل اور وابستگی کا

یہ سلسلہ اسی طرح چلتا رہتا ہے۔ ان چیزوں کو نظر انداز کر کے کوئی بھی محقق اور قلم کار اپنے مقاصد میں کامیابی حاصل نہیں کرسکتا۔
قومی سیاق کے متعلق میرا نقطہ نظر یہ ہے کہ نظریاتی بنیادوں پر سوچنے والے لوگوں کا ایک مخصوص محور اور مرکز ہونا چاہیے کیونکہ انسانی معاملات، خیالات، افکار و اعمال میں اس کی بہت اہمیت ہے۔ انسان کٹی ہوئی پتنگ کی طرح نہیں ہے۔ تحریر ہو یا تقریر ہر فرد کے لیے ایک محور، ایک بنیاد، ایک
مرکز ہے۔
فرد کے نقطہ نظر کا انحصار بڑی حد تک اس محور سے اس کے تعلق پر رہتا ہے اور یہ ہمیشہ رہنا چاہیے۔ لیکن اگر اپنے آپ کو اسی حد تک ہی محدود کر لیا جائے تو پھر آپ میں اور کنوئیں کے مینڈک میں فرق نہیں رہے گا۔ اس لیے اپنے مطالعہ اور دائرہ کار کو وسعت دینا اور بڑھانا بہت ضروری ہے۔ اس بارے میں میرا خیال اور عملی رویہ یہ ہے کہ دوست اور مخالف دونوں سے ہمیشہ رابط رکھنے کی ، ان کو مجھنے کی ، ان تک پہنچنے کے لیے ایک راستہ بنانے کی کوشش کی جائے۔ اگر آپ فی الحقیقت خود کو داعی سمجھتے ہیں۔ اور آپ کو ایسا سمجھنا ہی چاہیے کیونکہ اللہ نے اس امت کے ہر فرد کو صاحب دعوت انسان قرار دیا ہے۔ اس لیے ایک داعی کے لیے دوست اور دشمن کی پہچان ضروری ہے۔ زندگی کو مختلف حصوں اور خانوں میں تقسیم کر کے کچھ کو خارج کردینا اور کچھ تک محدود ہو جانا نہ تو سنتِ انبیاء ہے اور نہ ایک داعی کا کردار ہو سکتا ہے۔ اس لیے کہ ہر ایک آپ کا قابلِ قدر رفیق ہے چاہے وہ دشمن ہی کیوں نہ ہو۔ اگر اس کو دشمن سمجھ کر خارج کر دیا جائے تو آپ کا دائرہ کار محدود ہو جائے گا اس لیے سب سے رابطہ رکھنے کی کوشش کرنی چاہیے۔ دشمن کو دشمن کہنا ضروری نہیں ہے۔اس کو سمجھنا ضروری ہے ۔ ایک دائی کا رویہ ہمیشہ ایک ڈاکٹر کا رویہ ہوتا ہے۔ ڈاکٹر مرض سے لڑتا ہے، مریض سے کبھی نہیں لڑتا۔ بلکہ مریض کو تو بچانا ، اس کی جان کی حفاظت اور اس کی صحت کے حصول میں مددگار ہونا ڈاکٹر کا اصل مقصد ہے۔ لہذا ہمیں سب تک پہنچنا چاہیے، سب کو مخاطب کرنا چاہیے۔ باہمی رابطے، بات چیت اور ملاقاتوں کے راستے کھلے رہنے چاہئیں۔ اس کے معنی یہ نہیں ہیں کہ آپ دوست اور دشمن ، اور اپنے اور غیر میں تمیز نہ کریں۔ لیکن اگر آپ اپنے سے مختلف نقطہ نظر رکھنے والوں کو مخاطب ہی نہیں کرتے ، ان

تک آپ کی پہنچ ہی نہیں ہوتی تو یہ بات دعوت کے تقاضوں کے، اور وسیع تناظر میں دیکھا جائے تو ، تحقیق کے تقاضوں کے بھی منافی ہے۔ البتہ کون کیا ہے؟ کس رنگ میں ہے؟ مخالفت اگر ہے بھی تو کس نوعیت کی ہے؟ یہ سب سمجھنا بہت ضروری ہے پھر اس کے مطابق رد عمل بنانا ہوتا ہے۔اس لیے آپ کا سیاق (Context) خواہ وہ قومی ہو ، علاقائی ہو یا عالمی۔ یہ چیزیں اس کے اندر قدر مشترک کی حیثیت رکھتی ہیں۔ لیکن آپ کو اپنا ذہن ہمیشہ متوازن رکھنا چاہیے۔ اس سے مزاج کے اندر ایک اعتدال پیدا ہوتا ہے۔ نفرت انسان کا مزاج اور خاصہ نہیں بنے پاتی بلکہ اصلاح اور خیر کی طرف بڑھنا آپ کی قوت متحرکہ بن جاتا ہے۔ یہی وہ چیز ہے جسے قرآن پاک میں اس طرح بیان کیا گیا ہے:
(فصلت: ۳۴)
وَلَا تَسْتَوِي الْحَسَنَةُ وَلَا السَّيِّئَةُ ادْفَعُ بِالَّتِي هِيَ أَحْسَنُ فَإِذَ الَّذِي بَيْنَكَ وَبَيْنَهُ عَدَاوَةٌ كَأَنَّهُ وَلِيِّ حَمِيمٌ ( نیکی اور بدی یکساں نہیں ہیں۔ تم بدی کو اس نیکی سے دفع کرو جو بہترین ہو، تم دیکھو گے کہ تمہارے ساتھ جس کی عداوت پڑی تھی وہ جگری دوست بن گیا ہے۔ ) لہذا رابطہ، بات چیت اور سب تک پہنچ ہم میں سے ہر ایک کے لیے ضروری ہے اور ہر دو سطح پر اہم ہے علمی کام میں بھی اور شخصی رابطوں میں بھی۔
موجودہ سیاق کو اگر تاریخ کے پس منظر میں دیکھا جائے تو یہ حقیقت سامنے آتی ہے کہ زندگی اور اس کی ترقی کشمکش اور کشمکش میں ایک مثبت رد عمل سے عبارت ہے۔ شیطان نے اللہ تعالیٰ کو یہ چیلنج کر رکھا ہے کہ وہ دائیں سے بائیں سے ، آگے سے اور پیچھے سے گھات لگائے گا اور مخلص بندوں کے علاوہ سب کو بہا کر لے جائے گا۔ دراصل یہ کشمکش ایک بنیادی کشمکش ہے اور روزِ ازل سے ابد تک
رہے گی۔ اسی مضمون کو اقبال نے یوں بیان کیا ہے:
ستیزہ کار رہا ہے ازل سے تا امروز
چراغ مصطفوی سے شرار یولیسی
اس کشمکش کے بے شمار پہلو ہیں مثلاً اخلاقی، تہذیبی، ثقافتی ،معاشی اور سیاسی پہلو لیکن اس کا فکری پہلو یہاں زیادہ اہم ہے۔ یہ فکری کشمکش ایک نظریاتی چیز ہے کوئی منفی یا پہلو بچانے والی چیز نہیں

ہے۔ انسان کی صلاحیتوں کا بہترین ارتقاء اور قوموں کی زندگی میں قوت اور ترقی اسی کشمکش کا مقابلہ کرنے سے عبارت ہے اور جو اس کشمکش کا مقابلہ نہ کرے وہ فرد ہو یا قوم پھر جمود ، انحطاط اور موت کے راستے پر گامزن ہو جاتا ہے۔ قیام پاکستان سے اب تک پاکستانی معاشرے اور پاکستانی قوم کی حالت کو ایک فقرے میں خیر اور شر میں اضافے سے تعبیر کیا جاسکتا ہے یعنی ان سالوں میں خیر میں بھی اضافہ ہوا ہے اور شر میں بھی۔ کس میں کتنا اضافہ ہوا ہے؟ اور خیر اور شرکی یہ کشمکش آئندہ کیا رخ اختیار کرے گی؟ یہ وہ سوال ہے جس پر ہمیں غور کرنا چاہیے اور دیکھنا چاہیے کہ اس میں ہمارا کردار کیا ہوسکتا ہے؟ یہی صورتِ حال علاقائی تناظر کی بھی ہے۔ علاقائی تناظر میں پاکستان کے لیے افغانستان، ایران، چین ، بھارت اور پھر مغربی ایشیا اور وسط ایشیا کے ممالک اہمیت کے حامل ہیں۔ یہ ممالک جغرافیائی ، تہذیبی، تاریخی ، سیاسی اور معاشی ہر اعتبار سے ہم سے منسلک ہیں اور یہ ایسا تعلق ہے جس میں جغرافیہ اور تاریخ دونوں ملے ہوئے ہیں اور دونوں ہی بڑی اہم قوتوں کی حیثیت سے اپنا کر دار ادار کر رہے ہیں۔ ایسا نہیں سمجھنا چاہیے کہ یہ محض خوابیدہ قوتیں یا منجمد شئے ہیں۔ جغرافیہ اور تاریخ محض ماضی کا ایک ورق نہیں ہیں بلکہ زندگی میں کارفرما قوت کی حیثیت رکھتے ہیں اس لیے ہمیں جغرافیہ اور تاریخ ان دونوں کو نظر انداز نہیں کرنا چاہیے۔ تاریخ تو ایک قوم کے لیے حافظے کی مانند ہے اور جو قوم اپنی تاریخ سے واقف نہ ہو وہ اس شخص کی مانند ہے جو اپنے حافظے سے محروم ہو جائے۔ بدقسمتی سے ہماری نئی نسلیں ایک ایسے ہی امتحان اور سانحہ سے دو چار ہیں۔ لیکن کم از کم محققین کو اس بات کو سامنے رکھنا چاہیے کہ محض وقتی ، سیاسی ، معاشی مسائل، خطرات ، طوفان اور ہوائیں ان کی ساری توجہ کو اپنی جانب مبذول نہ کر لیں بلکہ جغرافیہ اور تاریخ کو جو تزویراتی اور بنیادی حیثیت حاصل ہے، وہ توجہ کا مرکز رہے۔ اگر چہ اس وقت مسلم دنیا بڑی کمپرسی کی حالت میں ہے لیکن اللہ سے یہ امید بھی ہے کہ امت اس بحران سے نکلے گی اور اپنا مثبت کردار ادا کرے گی۔ اس امید کے ساتھ ساتھ مسلم دنیا کا اصل مسئلہ بھی ہمارے سامنے رہنا چاہیے۔ یہ ایک حقیقت ہے کہ مسلمان صرف ایک معاشرتی یا جغرافیائی وحدت نہیں ہیں۔ مسلمانوں کا اصل

مسئلہ یہ ہے کہ جب بھی انہوں نے اپنے آپ کو محض معاشرتی ، سیاسی یا جغرافیائی وحدت سمجھا ہے وہ زندہ تو رہے ہیں لیکن کوئی کارفرما قوت نہیں رہ سکے ہیں اور اس کے برعکس جب بھی اور جس حد تک بھی اس امت کا نظریاتی ، اخلاقی اور تہذیہی محور اللہ تعالیٰ کی کتاب اور اللہ کے رسول کی سنت و سیرت بنا ہے تو بلا شبہ بُرے سے برے حالات میں بھی زندگی نے نئی کروٹ لی ہے۔ اس وقت یہ معاملہ ہے کہ سیاسی آزادی ، معاشی وسائل، جغرافیائی اہمیت اور آبادی یہ سب نعمتیں حاصل ہونے کے باوجود اپنے کردار اور اثر و رسوخ کے اعتبار سے مسلمان بڑے بے وزن ہیں اور ہمیں اس معاملے میں فکر مند ہونا
چاہیے۔
علاقائی سیاق کے ضمن میں ایک اہم نکتہ یہ ہے پوری دنیا میں مسلمانوں کی اکثریتی آبادی کے دو بڑے مراکز ہیں۔ ایک مرکز مراکش سے وسطی ایشیا اور سنکیانگ تک اور دوسرا مرکز جنوب مشرقی ایشیا میں بنگلہ دیش سے انڈونیشیا تک ہے۔ چنانچہ مغربی ایشیا اور وسطی ایشیا مسلمانوں کی آبادی کا مرکز قرار پاتے ہیں۔ان میں پاکستان ایک مرکزی حیثیت رکھتا ہے لہذا ہمیں بہر حال ایک مرکزی حیثیت حاصل ہے اور معیشت، صنعت و حرفت، ایٹمی ترقی اور ٹیکنالوجی کی ترقی ۔ ان تمام کے اعتبار سے ہم ایک بنیادی کردار ادا کر سکتے ہیں بشرطیکہ ہم صحیح پالیسیاں اختیار کریں اور خطے کے دیگر ممالک سے درست سمت میں تعلقات استوار کیے جائیں۔
ہمارے فطری اتحادیوں میں افغانستان، ایران ، عرب دنیا اور وسطی ایشیا کے ممالک غیر معمولی اہمیت کے حامل ہیں اور میری خواہش ہے کہ آئی پی ایس اور اس کی نوجوان ٹیم اس پورے خطے کے بارے میں صحیح معلومات بھی رکھے اور کام بھی کرے۔ اس کے ساتھ ساتھ بنگلہ دیش، انڈونیشیا، ملائیشیا، برونائی ۔ ان ممالک کو بھی نظر انداز نہ کیا جائے۔ گو بد قسمتی سے ۱۹۷۱ء میں سقوط ڈھاکہ کے بعد مسلمانوں کی آبادی کے ان مراکز میں ہماری کلیدی حیثیت کو نقصان پہنچا لیکن ہمارا خواب یہی ہے
کہ سیاسی تفریق جو بھی ہوئی ہو، نظریاتی قوت کے ذریعے ہم اس مشکل سے نکل آئیں۔ عالمی سیاق کے متعلق اہم ترین نکتہ یہ ہے کہ دنیا کا سیاسی ، معاشی اور تہذ یہی نقشہ بدل رہا ہے۔ ایک زمانے میں یہ تصور تھا کہ جو ایک مرتبہ غالب قوت بن گیا، وہی غالب قوت رہے گا یا اس کو رکھا

جاسکتا ہے۔ دوسری جنگِ عظیم کے بعد اس غالب قوت کو باقی رکھنے کے لیے بڑی منظم کوشش کی گئی اور دیوار برلن گرنے کے بعد تو کہنے والوں نے یہاں تک کہ دیا کہ تاریخ اب اپنے معراج پر پہنچ چکی ہے اور اب اس نے کوئی بڑی کروٹ نہیں لینی۔ اب انفرادیت پسندی (Individualism) اور سرمایہ داری (Capitalism) کا دور ہے اور یہی انسان کا مقدر ہے۔ مگر یہ بات دیکھنے سے تعلق رکھتی ہے کہ پچھلے ہیں سالوں میں کس طرح سے حالات بدلے ہیں اور مزید کس طرح تیزی سے تبدیل ہورہے ہیں۔ یہ اندازہ لگانا کہ مکمل تبدیلی میں کتنا وقت لگے گا ایک مشکل امر ہے۔ قوموں کے عروج و زوال کے معاملے میں تاریخ عجیب و غریب چیز ہے۔ تاریخ عالم کا مطالعہ کرنے سے یہ حقیقت سامنے آتی ہے کہ یونان کی تہذیب جو کہ اپنے وقت کی غالب تہذیب تھی ،تقریبا ڈیڑھ دوسو سال کے عرصے میں یہ اپنی معراج کو پہنچی اور ایک صدی سے کم میں روم کے ٹکراؤ کے ساتھ پاش پاش ہوگئی۔ روم کی سلطنت دو سو سال میں عالمی طاقت بنی لیکن اس کے ایک ہزار سال انحطاط اور پستی میں گزرے اور سولہویں سترہویں صدی میں جا کر یہ ختم ہوئی اور اس طرح بین الاقوامی ریاستوں اور جدید یورپ کا ظہور ہوا۔ مسلمانوں پر اللہ کا یہ خاص فضل ہے کہ ان کی تاریخ میں نشیب و فراز ضرور ہیں ،اگر چہ زوال بھی بہت ہوا ہے لیکن وہ بھی مکمل طور پر انحطاط پذیر نہیں ہوئی۔ زوال کے
بعد پھر احیاء، تجدید اور نشاۃ ثانیہ کا امکان موجود ہوتا ہے جبکہ انحطاط مکمل خاتمے کا نام ہے۔ موجودہ حالات میں یہ بہت واضح ہے کہ یہ بڑی تبدیلی کا دور ہے۔ بیسویں صدی کے آغاز پر نگاہ بازگشت ڈالیں تو معلوم ہوتا ہے کہ 19 ویں صدی فکری، سیاسی ، معاشی - ہر اعتبار سے مغربی تہذیب کی صدی رہی۔ بیسویں صدی میں گو وہ ٹیکنالوجی ، معاشیات اور سیاست کے میدان میں غالب طاقت رہی مگر ساتھ ساتھ اونچ نیچ بھی رہی اور ان کے بڑے اثرات بھی رہے ہیں ۔ بعض مفکرین نے تو پہلی جنگِ عظیم کے فورا ہی بعد مغرب کے زوال کی بات شروع کر دی تھی ۔ پھر یہ تہذیبی بحران پوری بیسویں صدی کے اندر موجود رہا لیکن اس میں کمی بیشی ہوتی رہی مگر اب یہ زیادہ فیصلہ کن مرحلے میں داخل ہو چکا ہے۔ جہاں تک میں نے پڑھا اور غور کیا ہے میں یہ سمجھتا ہوں کہ اگر چہ یورپ اپنے آپ کی نئی گروہ بندی بھی کر رہا ہے اور ایک بار پھر تہذیب، ترقی، فکر، سیاست، معیشت ہر میدان

میں ابھرنے کی کوشش کر رہا ہے اور امریکہ بھی اپنی بقاء کے لیے ہاتھ پاؤں مار رہا ہے مگر امریکہ کا دور زوال کا ہے احیاء کا نہیں اور اس بات کا پورا امکان موجود ہے کہ وہ اپنے عالمی کردار کو تھوڑ اسا کم کر کے براعظمی کردار میں خود کوزندہ رکھنے کی کوشش کرے گا اور کینیڈا جنوبی امریکہ اور وسطی امریکہ کے علاقوں کو زیادہ اہمیت دے گا لیکن میرا تجزیہ یہ ہے کہ امریکہ کے لیے اب ان علاقوں کو دوبارہ اپنی گرفت میں لانا ممکن نہیں۔ طاقت کے اُبھرتے ہوئے مراکز میں ایک مدت تک یورپ ایک موثر طاقت کی حیثیت سے باقی رہے گا جیسا کہ ڈالر کی گرتی اور یورو کی بڑھتی ہوئی قدر سے اندازہ ہوتا ہے۔ چین اس پورے دور میں سب سے زیادہ دور رس نتائج کی حامل پالیسیوں ،تحفظ پسندانہ اور طویل المیعاد حکمت عملی پر کام کر رہا ہے اور ایسا محسوس ہوتا ہے کہ آئندہ ہیں سے پچاس سال میں۔ اگر وہاں کوئی غیر معمولی اندرونی بحران رونما نہیں ہوتا۔ تو اس کا بہت ہی اہم کردار ہے۔ اگر چہ بھارت بھی اُبھرتی ہوئی طاقت کی حیثیت سے سامنے آرہا ہے لیکن بھارتی معاشرے کے اندرونی اختلافات بہت زیادہ عرصے تک دبائے نہیں جاسکتے۔ اگر پاکستان اور مسلم دنیا اپنا صحیح کر دار ادا کریں تو چین اور مسلم دنیا کا اتحاد وتعاون اکیسویں صدی کا نقشہ بدل سکتا ہے۔ قومی، علاقائی اور عالمی سطح پر کام کرنے کے لیے چند رہنما اصول جو ہمارے سامنے آتے ہیں وہ
مندرجہ ذیل ہیں:
اپنے آپ کو صرف اپنے یا اپنی پسند کے حلقے تک محدود نہ رکھیں بلکہ اپنے دائرہ کار کوحتی الامکان
وسعت دیں۔
قومی، علاقائی اور عالمی سطح پر اپنی ترجیحات مقرر کر کے اپنی سوچ اور مطالعے کو رُخ دیں اور اس کے مطابق معلومات کے حصول کی کوشش بھی کریں۔ سو کبھی بھی ہم اپنے آپ کو عالمی تناظر سے عبدا نہیں کر سکتے لیکن قومی اور علاقائی معاملات کو نظر انداز کر کے عالمی چھلانگیں لگانا کوئی عقلمندانہ حکمت عملی نہیں ہوگی ۔ اس لیے ہماری ترجیحات بالترتیب قومی، علاقائی اور عالمی ہونی چاہئیں لیکن ان میں سے کسی ایک کو بھی مکمل طور پر نظر انداز نہیں کیا جاسکتا۔

خاص طور پر جو تبدیلیاں پچھلے پچیس سال میں عالمگیریت کے ذیل میں ہوئی ہیں جن میں معلومات، ابلاغ کا انقلاب، معاشی تعامل، خاندان کا ایک شہر کی بجائے پوری دنیا میں پھیلاؤ
جیسے پہلو شامل ہیں، سامنے رہنے چاہیں۔
سوال و جواب
سوال: مستقبل میں ہونے والی جغرافیائی ، معاشی اور عالمی تبدیلیوں میں آپ
پاکستان کا مستقبل کیسا دیکھتے ہیں؟
جواب: میں تو مستقبل میں خیر دیکھتا ہوں اور خیر ہی دیکھنا چاہتا ہوں لیکن اس کا انحصار اس بات پر ہے کہ ہم خیر کے لیے کتنی کوشش کرتے ہیں۔ جو چیز مجھے سخت پریشان کیے ہوئے ہے وہ یہ ہے کہ پاکستان میں بحیثیت قوم خود اعتمادی نظر نہیں آتی۔ ایک مایوسی کی سی کیفیت ہے اور مایوسی تخلیقی صلاحیتوں کو ختم کر دیتی ہے۔ اسی لیے جیسے بھی حالات ہوں، اللہ تعالیٰ نے یہ کہا کہ اللہ کی رحمت سے کبھی مایوس نہ ہوں۔ لا تقنطوا من رحمة الله (الزمر: ۵۳) اور مایوسی کو اللہ کی رحمت کا انکار (کفر ) قرار دیا۔ اس لیے بدترین حالات کے اندر بھی میں الحمد للہ نہ صرف اچھی توقع رکھتا ہوں بلکہ یہ عزم اور بصیرت رکھتا ہوں کہ اس بحران کو ہم سر کرلیں گے۔اس سلسلے میں سیرت کے یہ دو واقعات روشن مینار کی طرح ہماری رہنمائی کرتے ہیں۔ ایک مکی زندگی کا وہ دور ہے جب تعذیب مخالفت اور ایذا رسانی اپنی انتہا کو پہنچ چکی ہے اور اصحاب رسول کہتے ہیں کہ متی نصر اللہ (اللہ کی مدد کب آئے گی؟) حضور پاک صلی اللہ علیہ وسلم ایک طرف تو یہ فرماتے ہیں کہ کیا تم گھبرا گئے حالانکہ تم سے پہلی قوموں میں ایمان لانے والوں کے جسموں کو آروں تک سے چیر ڈالا گیا اور دوسری جانب فرماتے ہیں کہ خدا کی قسم ! وہ دن آئے گا جب ایک عورت تنِ تنہا مکہ سے حضر موت تک سفر کرے گی اور اسے کوئی خطرہ نہیں ہوگا بجز اس کے کہ کوئی جنگلی بھیڑ یا وہاں آ جائے۔ کیا سیاق ہے! کیا پس منظر ہے! کیا کیفیت ہے! لیکن حضور پاک صلی اللہ علیہ وسلم اس وقت بھی کیا امید دلاتے ہیں۔ دوسرا واقعہ ہجرت مدینہ کے موقع کا ہے فار ٹور میں آپ

صلی اللہ علیہ وسلم نے پناہ لی ہوئی ہے۔ اللہ کی قدرت سے مکڑی اور کبوتر اُن کی حفاظت کر رہے ہیں، کوئی انسان سید نا ابوبکر صدیق کے سوا اُن کے ساتھ نہیں ہے۔ ان حالات میں سراقہ بن مالک کو آپ یہ بشارت دے رہے ہیں کہ کسری کے کنگن تمہارے ہاتھ آئیں گے۔ آپ دیکھیے کہ کتنا عظیم نبی ہے اور کیا پیغمبرانہ بصیرت ہے۔ جس کے سامنے یہ دو واقعات ہوں، حالات چاہے کچھ بھی ہوں، اس کے لیے مایوس ہونے اور سپر ڈالنے کا تو سوال ہی پیدا نہیں ہوتا۔ لیکن اس کے ساتھ ساتھ یہ بھی ضروری ہے کہ حقیقت پسندی کو اپنا یا جائے ۔ سب اچھا ہے کا رویہ مناسب نہیں ہے۔ مجموعی طور پر میں سمجھتا ہوں کہ پاکستان کا مستقبل تابناک ہے۔ ہمیں اس کو روشن تر بنانا ہے۔ یہی امید لوگوں میں پیدا کرنی ہے اور اسی کے لیے کام کرنا ہے۔ اگر ہم اپنا فرض ادا کریں تو تبدیلی لازمی آئے گی اور ہماری ساری توجہ کا مرکز اسی کو ہونا
چاہیے۔
سوال: چین اور ہمارے درمیان مشترک قدریں بہت ہی کم ہیں۔ زبان کا بھی بہت فرق ہے اور اسے سیکھنے کی بھی دونوں جانب ہی سے کوئی خاص کوشش نہیں کی گئی۔ جبکہ مغربی دنیا اور ہمارے درمیان بہت سے مشترکات موجود ہیں
مثلاً ان کا اہل کتاب ہونا ۔ تو کیا مسلمان اور مغرب مل کر نہیں چل سکتے ؟ جواب: ان شاء اللہ مغرب میں بھی حالات بہتر ہوں گے۔ مسلمان ہر جگہ دعوتی جذبے سے کام کر رہے ہیں اور یہ کوئی معمولی بات نہیں ہے۔ میں یہ بات کسی شاعرانہ جذبے سے نہیں کر رہا ہوں کہ دوسری جنگ عظیم کے بعد جس رفتار اور جس تعداد سے مسلمانوں نے مغربی ممالک میں ہجرت کی، اس کے پیچھے چونکہ اللہ تعالیٰ کی حکمت کار فرما تھی لہذا اس کے اثرات رونما ہوں گے۔ یورپ میں مسلمان اپنین ، سلی اور مشرقی یورپ ۔ ان تین خطوں میں تو رہے ہیں لیکن باقی مقامات پر ان کی موجودگی نہ ہونے کے برابر تھی۔ لیکن اس وقت صورتحال یہ ہے کہ غالباً کوئی چپہ زمین ایسا نہیں ہے جہاں مسلمانوں کی بڑھتی ہوئی تعداد موجود نہ ہو لیکن اس کے باوجود میں مستقبل قریب میں مغرب کا اسلامی دنیا کے ساتھ سیاسی یا تہذیبی اتحاد نہیں دیکھ رہا۔ لیکن میں یہ ضرور دیکھتا ہوں کہ چین اور مسلم دنیا

کے درمیان مختلف وجوہ سے باہمی تعاون کے پہلو موجود ہیں اور ایک دوسرے کے لیے رفیق اور مددگار بننا، ہمارے لیے ان کی ضرورت ہے اور ان کے لیے ہماری ضرورت ہے۔ چین میں مسلمان بھی ہیں اور ان کی صحیح تعداد کے متعلق بھی علم نہیں ہے لیکن پانچ سے پندرہ ،سولہ کروڑ تک کا اندازہ لگایا جاتا ہے۔ مشرقی ترکستان میں اب بھی مسلم اکثریت موجود ہے لیکن جغرافیائی تبدیلی کی وجہ سے وہ متاثر ہور ہے ہیں۔ وہاں کے چھپن نسلی / خاندانی سلسلوں میں سے ایک پورا خاندانی سلسلہ مسلمان ہے جبکہ دیگر کئی سلسلوں میں بھی مسلمان موجود ہیں۔ گو وہ سیاسی ، معاشی یا فکری اعتبار سے کوئی بہت زیادہ قوت نہیں رکھتے لیکن وہاں بھی مسلمانوں نے اپنا تشخص برقرار رکھا ہوا ہے۔
چین کے ساتھ مسلم دنیا کی رفاقت زیادہ پائیدار نظر آتی ہے، زیادہ اہم کردار ادا کر سکتی ہے اور ایک دوسرے کی تقویت کا باعث ہو سکتی ہے۔ چینی لوگوں کے متعلق میں نے یہ بات محسوس کی ہے کہ اگر چہ جنوب مشرقی ایشیا میں جہاں جہاں بھی وہ موجود ہیں ۔ بہت زیادہ منظم ، مالدار ہیں اور وہاں کی معیشت و سیاست پر اثر انداز ہوتے ہیں لیکن چواین لائی کے زمانہ سے لیکر اب تک چین کی علاقائی پالیسی نو آبادیاتی نظام سے بالکل مختلف نوعیت کی رہی ہے۔ اس نکتے پر چین اور مغربی دنیا کے مابین واضح فرق نظر آتا ہے۔ لیکن اس کے بارے میں آپ لوگ خود بھی مطالعہ کریں، سوچ بچار اور تحقیق
کریں۔
سوال: موجودہ سیاق کی بات کی جائے تو کیا دہشت گردی کے خلاف جنگ اس سیاق سے خارج ہو چکی ہے یا موجودہ سیاق کا حصہ ہے؟ دوسرا یہ کہ اگر
امریکہ زوال پذیر ہوتا ہے تو دہشت گردی کے خلاف جنگ کا کیا مستقبل ہوگا ؟ جواب یہ در حقیقت دہشت گردی کے خلاف جنگ نہیں ہے بلکہ دہشت گردی تو ایک بہانہ ہے جس کا سہارا لے کر امریکہ اپنے نقشے اور منصوبے کے مطابق دنیا میں اپنے اثرات کو مستقل اور مستحکم کرنا چاہتا ہے۔ اگر یہ بہانہ نہیں چل پائے گا تو کوئی اور بہانہ آجائے گا۔ دہشت گردی کے خلاف جنگ سے پہلے بھی امریکہ کے یہی استعماری عزائم تھے۔سرد جنگ بھی اسی کا حصہ تھی ، دہشت گردی کے خلاف جنگ بھی اس کا حصہ ہے۔ معاشی امداد، ذرائع ابلاغ، این جی اوز ملٹی نیشنل کمپنیاں

یہ سب انہی عزائم کے حصول کا ذریعہ ہیں۔ دہشت گردی کے خلاف جنگ تو میری نگاہ میں ایک وقتی معاملہ ہے جسے جب تک ضرورت ہوگی زندہ رکھا جائے گا اور جب ضرورت ختم ہو جائے گی تو یہ دب جائے گا۔ بظاہر یہ نظر آرہا ہے کہ افغانستان اور عراق دونوں میں یہ جنگی حکمت عملی ناکام رہی ہے لیکن فوجوں کے نکلنے میں ابھی وقت لگے گا لیکن جو بات میرے لیے پریشانی کا باعث ہے وہ یہ ہے کہ روس اور امریکہ چاہے افغانستان سے واپس بھی چلے جائیں لیکن اگر ہماری آنکھیں نہیں کھلتیں اور ہم صحیح پالیسیاں اختیار نہیں کرتے تو ہم کسی نہ کسی صورت میں اس کے مہلک اثرات میں گرفتار رہیں گے۔ یہ ہمارے سوچنے کا کام ہے کہ ہم کس طرح ان اثرات سے نکلیں ۔ باقی محض یہ جنگ بہت زیادہ نہیں چل سکتی۔ اس کی ایک وجہ تو یہی ہے کہ جنگی حکمت عملی کامیاب نہیں ہوسکی۔امریکہ کے اب جو سروے آرہے ہیں ان میں ۶۰ سے ۷۰ فیصد آبادی یہ کہہ رہی ہے کہ یہ حکمت عملی کا میاب نہیں رہی گو کہ واپسی کے بارے میں ابھی ہر ایک واضح بات نہیں کر رہا لیکن یہ پیغام بہت واضح ہے کہ امریکہ عراق میں بھی ناکام رہا اور افغانستان میں بھی۔ اس وقت امریکہ میں آنے والا معاشی بحران ایک بڑی اہم پیش رفت ہے۔ اب تک کے حالات کے بارے میں میرا اندازہ یہ ہے کہ امریکہ اس معاشی بحران سے نپٹ لے گا لیکن بہت بھاری قیمت چکا کر ۔ وہ معاشی قیمت بھی ہے سیاسی اثرات کی قیمت بھی اور قومی خود اعتمادی اور قومی غرور کی قیمت بھی۔ قومی مہم جوئی اور مقاصد بھی اس سے متاثر ہوں گے اور امریکہ کی عالمی اور علاقائی پوزیشن کو بھی متاثر کریں گے۔ میری اپنی سوچ یہ ہے کہ امریکہ کا عالمی پھیلاؤ آئندہ دس سال میں خاصا متاثر ہوگا۔ اس کا فطری اثر اُس وقت دہشت گردی کے خلاف جنگ پر پڑے گا۔ اس جنگ کے اخراجات کا جو اندازہ لگایا جا رہا ہے اس کا اندازہ تازہ ترین شائع ہونے والی جوزف اسٹگلٹر (Joseph Stiglitz) کی کتاب The Three Trillion Dollar) (War سے ہوتا ہے۔ جیسا کہ کتاب کے نام سے ظاہر ہے اس میں اس نے دہشت گردی کے خلاف جنگ کے بالواسطہ اور بلا واسطہ اخراجات کا تخمینہ ۳ ٹریلین ڈالر سے متجاوز بتایا ہے۔اس وقت امریکہ کی GDP تقریباً اٹریلین ڈالر ہے۔ اسی سے آپ جنگ کے اخراجات کا اندازہ لگا سکتے ہیں۔ دوسری جانب یہ دیکھیے کہ یہ گیارہ ٹریلین ڈالر بھی چین اور عرب دنیا کی مدد سے بنے ہیں۔ گزشتہ بیس سالوں

میں دنیا کی بچتوں کے تقریباً ۸۰ فیصد حصے کی امریکہ میں سرمایہ کاری ہوئی ہے یہ ان کے اپنے ذرائع سے حاصل نہیں ہوا۔ آج بھی اگر چین اور عرب دنیا امریکہ سے اپنی سرمایہ کاری نکالنا شروع کر دیں تو پھر اصل معاشی سونامی آئے گا ابھی تو اس کی صرف ایک معمولی سی جھلک نظر آئی ہے۔ ان تمام پہلوؤں کو سامنے رکھتے ہوئے کہا جاسکتا ہے کہ دہشت گردی کے خلاف جنگ جس شکل میں اس وقت چل
رہی ہے اسے لمبے عرصے تک چلانا امریکہ کے لیے مشکل ہے۔
سوال دہشت گردی کے خلاف جنگ کے حوالے سے مسلم دنیا کا رد عمل ایک عالمی جہاد کی شکل میں سامنے آیا ہے۔ اس کے بہت سارے مثبت اور منفی
پہلو ہیں ۔ ایک منفی پہلو یہ ہے کہ اب نہ کوئی کسی دائی کو سن رہا ہے نہ کسی اہل علم کو اور نہ ہی کسی مفکر کو ۔ مسلمان دنیا کی نمائندگی بھی وہی عصر کر رہا ہے جس کے پاس بندوق ہے یا جوامر یکہ کو چیلنج کرتا ہے۔ اس عالمی جہادی ورثے کے متعلق آپ کی کیا رائے ہے؟ اس سے نبرد آزما ہونے اور اس کے مستقبل کو آپ کس
طرح دیکھتے ہیں؟ جواب: اہم لیکن مشکل سوال کیا ہے اور کچی بات یہ ہے کہ ابھی تک میرے پاس اس کا بالکل دو اور دو چار کی طرح جواب نہیں ہے۔ لیکن میں نے اس کے متعلق جتنا سوچا ہے اور اس کا تجزیہ کیا ہے، میں اس نتیجے پر پہنچا ہوں کہ اس کے اندر خیر اور شر دونوں پہلو ہیں۔ خیر کا پہلو تو یہ ہے کہ مغرب کی قوت کا جو رعب اور دبدبہ تھا اس پر ایک بڑی کاری ضرب لگی ہے۔ مغرب کو اب یہ احساس ہوا ہے کہ ٹیکنالوجی کی تمام تر ترقی اور جنگی سازوسامان کے باوجود وہ مارکھا سکتا ہے اور ایسے راستے ہو سکتے ہیں جس میں اپنی ساری قوت کے علی الرغم وہ دوسروں کو جھکا نہ سکے ۔ جس طرح مغرب کے ذہنی غلبے کو اقبال اور مولانا مودودی نے چیلنج کیا تھا، میرا خیال یہ ہے کہ جہادی مزاحمت نے ایک دوسرے میدان میں مغرب کے اس طلسم اور دبدبے پر ایک زبر دست ضرب لگائی ہے۔ قابل غور بات یہ ہے کہ توجہ چاہے کتاب اور دلیل پر ہو یا میزائل اور کلاشنکوف پر اس کے پیچھے جو چیز کارفرما ہے وہ ہے مزاحمت۔ مزاحمت کی شکل کیا ہو، اس کے مظاہر کیا ہوں ، اور کس مرحلہ پر کس طرز عمل کو فوقیت دی جائے ؟ یہ ایک الگ مسئلہ ہے۔ اس وقت جو تصویر بن چکی ہے اس میں یہ دونوں چیزیں ایک دوسرے


تحقیقی عمل میں سیاق و سباق کی اہمیت
29
کے ساتھ گڈ مڈ ہیں لیکن ان کو علاحدہ علاحدہ بھی کیا جا سکتا ہے اور یہ ضرور الگ ہوں گے۔ یہ قدرت کا قانون ہے ان کو جدا کیے بغیر چارہ نہیں ہے۔ لیکن اس سارے پہلو میں جو چیز زیادہ روشن اور مثبت ہے وہ ہے جذبہ مزاحمت ۔ ہمارا کام یہ ہے کہ ہم اس مزاحمت کو صرف کلاشنکوف سے مربوط نہ کریں بلکہ جو بھی فکری، تہذیبی، سیاسی، معاشی ذرائع ، وسائل اور طریقہ ہائے کار ہیں اس کی طرف قوم کو لے کر آئیں۔ دیکھیے تلوار ہمیشہ سے رہی ہے اور رہے گی ۔ وہ تلوار ہو، کلاشنکوف ہو یا گن شپ ہو، وہ رہے گی اور اسے رہنا چاہیے۔ تلوار اور اس کے استعمال کا مقصد ان دونوں کا بھی چولی دامن کا ساتھ رہا ہے اور رہے گا۔ اس وقت جہاد ایک محدود شکل میں مقید کر دیا گیا ہے، ہمیں جہاد کو بھی اس محدود بندھن سے آزاد کرانا ہے۔ لیکن یہ دونوں مختلف پہلو میری نگاہ میں بھی بہت ہی اہم ہیں ۔
مزاحمت کے دوران قوت کا استعمال ایک وقتی عنصر ہے ہمیں اس کو نظر انداز نہیں کرنا چاہیے، اور اسے درست سمت بھی دینی چاہیے یہی کام قیادت کا ہے کہ وہ بالغ نظری کے ساتھ اس تبدیلی کی کوشش کرے۔اس لیے ان سے رابطے میں رہنے اور انہیں اپنے اندر جذب کرنے کی کوشش ضروری ہے۔ تاریخ میں ایک بار نہیں بلکہ بار بار ایسا ہوا ہے کہ عوامی طاقت اور قوت کے استعمال کے ذریعے تبدیلی آئی ہے لیکن تبدیلی کے بعد اس عصر کو نئے نظام کے اندر جذب کیا گیا ہے۔ ان تمام تحریکوں میں مسلح گروہوں کو فوج میں تبدیل کر کے قومی نظام کا حصہ بنایا گیا۔ اس عمل سے ان گروہوں نے اپنا کردار بھی ادا کر دیا اور مستقبل میں بجائے اس کے کہ وہ ایک غیر مستحکم کرنے والا عنصر بنتے ، وہ نئے نظام کا ایک حصہ بن گئے ۔
دراصل افغانستان میں مجاہد قوتوں کی آپس میں رقابت یا سیاسی تنگ نظری اور قبائلی تعصبات تو تھے ہی لیکن اس المیے کا سب سے اہم عصر یہ تھا کہ اپنے آخری دور میں یہ گروہ ملک کو انتشار کی طرف لے گئے اور کسی مثبت تبدیلی کا ذریعہ نہیں بنے۔ یہی بات ہم نے کہی تھی کہ جنیوا معاہدہ ، معاہدہ نہیں بلکہ رد کرنے کے قابل ہے۔ اس لیے کہ وہ معاہدہ جس میں آپ انقلابی قوتوں کو مستقبل کے لیے کوئی ڈھانچہ ہمت اور نظام نہ دیں تو وہ معاشرے کو خانہ جنگی کی طرف لے کر جاتا ہے۔ بعینہ یہی ہوا۔ اگر کوئی تبدیلی ہو جاتی تو تمام مجاہد قو تیں ایک نئی قومی فوج بن جاتیں اور جنہیں فوج میں نہیں جانا تھا وہ


۸۰

معاشرے کا حصہ بن جاتیں۔ الجزائر میں اور دنیا کے دیگر ممالک میں ایسا ہی ہوالیکن بدقسمتی سے ہمارے ہاں ایسا نہیں ہوا۔ یہاں اس بات کا ذکر اس لیے آیا کہ اس معاملے کو سمجھنے کی بھی ضرورت ہے اور آئندہ کے لیے اس کے کردار کو متعین کرنے اور واضح کرنے کی بھی ضرورت ہے۔ مزاحمت میں قوت کے استعمال کے منفی اور مثبت دونوں پہلو موجود ہیں لیکن اگر مثبت پہلو کی تعمیر نو کی جائے اور منفی پہلو کی حوصلہ شکنی کی جائے تو ان شاء اللہ اس کا حل نکلے گا۔

